Rješavanje predmeta primljenih u rad
Član 452. stav 1. Zakona o krivičnom postupku FBiH

AKO OPTUŽNICA NIJE STUPILA NA PRAVNU SNAGU DO 1. AUGUSTA 2003. GODINE, NA NJU SE IMAJU PRIMIJENITI DOSADAŠNJE ODREDBE ČLANA 452. STAV 1. ZKP F BiH.

Iz obrazloženja:

Vojno tužilaštvo Travnik podnijelo je optužnicu, broj KT-124/94 od 31. januara 1994. godine tada nadležnom Vojnom sudu Travnik, protiv X.X. radi osnova sumnje da je počinio krivično djelo ubistva iz člana 36. stav 1. preuzetog KZ R BiH, činjenično pobliže opisano u toj optužnici.

Na temelju odredbi člana 5. Zakona o utvrđivanju kriterija za određivanje prvostepene nadležnosti opštinskih i kantonalnih sudova u krivičnim predmetima u Federaciji Bosne i Hercegovine, pošto se Opštinski sud Bugojno oglasio stvarno nenadležnim, predmet je ustupljen Kantonalnom sudu u Travniku, koji je primljen 24. septembra 2001. godine i zaveden pod brojem K-56/01.

Iz stanja spisa proizilazi da, u skladu sa zakonskim odredbama na temelju kojih je pomenuta optužnica podnesena, ova optužnica nije stupila na pravnu snagu do 1. augusta 2003. godine, od kada je stupio na snagu Zakon o krivičnom postupku Federacije Bosne i Hercegovine («Službene novine FBiH», broj 35/03) koji je sada na snazi i bitno na drugačiji način reguliše ovu oblast u odnosu na dosadašnje propise.

Budući da predmetna optužnica nije stupila na pravnu snagu, dostavljena je sudiji za predhodno saslušanje na odluku da, u smislu člana 243. stav 1. ZKP F BiH, optužnicu u cijelosti ili djelimično potvrdi ili odbije. Postupajući u skladu s tim ovlaštenjima, nakon što je sudija za predhodno saslušanje razmotrio navedenu optužnicu i stanje spisa, našao je da, prema odredbi člana 452.  stav 1. ZKP-a F BiH, koji je sada na snazi proizilazi da postupci u krivičnim predmetima primljeni u rad kod sudova do dana stupanja na snagu ovog zakona, nastaviće se po odredbama ovog zakona, a prema odbredbi stava 3. citiranog člana pomenutog zakona proizilazi da postupci u predmetima u kojima je optužnica stupila na pravnu snagu nastaviće se po dosadašnjim propisima, osim ako odredbama ove glave nije drugačije određeno.

U konkretnoj faktičkoj situaciji, navedena optužnica, koja je podnesena sudiji za predhodno saslušanje na potvrđivanje, po propisima na temelju kojih je podignuta, nije stupila na pravnu snagu, pa nije podnesena u skladu sa sada važećim odredbama ZKP-a F BiH, koji se imaju primijeniti na konkretni slučaj. Kako, dakle, navedena optužnica nije stupila na pravnu snagu do 1. augusta 2003. godine, na nju se imaju primijeniti odredbe člana 452. stav 1. ZKP F BiH, koji je sada na snazi.

Optužnica mora biti podnesena u svemu saglasno, te sadržavati sve ono kako je to precizno određeno i propisano odredbama člana 242. ZKP-a F BiH, koji se primjenjuje na konkretni slučaj. Posebno treba imati u vidu i upozoriti na sadržaj optužnice u pogledu tačke b) (ime i prezime osumnjičenih sa ličnim podacima), koji po  uvjerenju ovog sudije trebaju biti oni koji su propisani članom 92. stav 1. ZKP-a F BIH, uz jasno naznačenje adrese prebivališta ili boravišta sadašnjeg od strane eventualno optuženih lica, što je nužno radi uspješnog dalje vođenja postupka. Nužno je ako to nadležni tužilac ocijeni za shodno, radi obezbjeđenja prisustva i uspješno vođenje postupka, s obzirom na sadašnja zakonska rješenja, predložiti neku od mjera propisanih glavom X – mjere za obezbjeđenje prisustva osumnjičenog, odnosno optuženog i uspješno vođenje krivičnog postupka (čl. 137. – 153. ZKP-a F BiH). Ovo je naročito nužno u konkretnoj faktičkoj situaciji jer predmetna optužnica i nije mogla stupiti na pravnu snagu u skladu sa ranije važećim propisima iz ove oblasti, zbog toga što nije mogla biti uručena na adresu koja se nalazi u spisu.
Zbog svega izloženog, sudija za predhodno saslušanje je temeljem odredbi člana 243. stav 1. ZKP-a F BiH odlučio kao u izreci.

( Rješenje Kantonalnog suda u Travniku, broj Kps-7/03 od 22.septembra 2003. godine)
